
						維基文庫，自由的圖書館

					

					


					
					
					此页尚未校对
其三劍也。吾道成以來。所度者何仙姑。郭上竈二人。性通羽。吾授之以歸相法。吾嘗謂。世人奉吾真。何若行吾行。既行吾行。又行吾法。不必見吾。自成大道。不然。日與吾遊何益哉。


枕中記〈盧生事。頗與呂祖遇正陽祖師相類〉

開成七年。呂祖行邯鄲道中。〈原記云有吕翁者，得神仙術，行邯鄲道中〉息邸舍。攝帽弛囊而坐。俄見旅中少年。乃盧生〈名英字萃之〉也。衣短褐。乘青駒。將適於田。亦止旅中。與翁共席而坐。言笑殊暢。久之。生顧其衣裝弊褻。乃長嘆息曰。大丈夫生世不諧。困如是也。翁曰。觀子形體。無苦無恙。談諧方適。而嘆其困者何也。生曰。吾茍此生耳。何適之謂。翁曰。此不謂適。而何適。答曰。士之生世。當建功樹名。出將入相。列鼎而食。選聲而聽。使族益昌。而家益肥。然後可以言適乎。吾嘗志於學。富於游藝。自惟當年青紫可拾。今已過壯。猶勤田畝。非困而何。言訖。而目昏思寐。時主人方蒸黍。翁乃探囊中枕以授之。曰。子枕吾枕。當令子榮顯如志。其枕青甆。而竅其兩端。生俛首就之。見其竅漸大明朗。乃舉身而入。遂至其家。數月。娶清河崔氏女。女容甚麗。生資愈厚。生大悅。由是衣裝服馭。日益鮮盛。明年。舉進士登第。釋褐秘校。應制渭南尉。俄遷監察御史。轉起居舍人。知制誥。三載。出典同州。遷陜郊。生性好上功。自陜西鑿河八十里。以濟不通。邦人利之。刻石紀德。移節汴州。領河南採訪使。徵為京兆尹。是歲。神武皇帝。方事戎狄。恢弘土宇。會吐蕃悉採邏。及燭龍莽布支。攻陷瓜沙。而節度使王君毚新被殺。河湟震動。帝思將帥之才。遂除御史中丞。河西道節度。大破戎虜。斬首七千級。開地九百里。築大城以遮要害。邊人立石於居延山以頌之。歸朝冊勳。恩禮極盛。轉吏部侍郎。遷戶部尚書。兼御史大夫。時望清重。群情大翕

					分类：	未校对




				

			
			
		

		
			

		 此页面最后编辑于2019年5月2日 (星期四) 12:55。
	本站的全部文字在知识共享 署名-相同方式共享 4.0协议之条款下提供，附加条款亦可能应用。（请参阅使用条款）
在部份国家和地区，包括中国大陆、澳门和台湾，作者精神权（含署名权）永久有效（详情）。

Wikisource®和维基文库标志是维基媒体基金会的注册商标；维基™是维基媒体基金会的商标。
维基媒体基金会是在美国佛罗里达州登记的501(c)(3)免税、非营利、慈善机构。




		隐私政策
	关于维基文库
	免责声明
	行为准则
	开发者
	统计
	Cookie声明
	手机版视图



		[image: Wikimedia Foundation]
	[image: Powered by MediaWiki]





		

	
 

 

		
		

开关有限宽度模式







